
Umumiy o‘rta ta’limning umumta’lim fanlari bo‘yicha MALAKA TALABLARI
Musiqa madaniyati fani
Umumiy o‘rta ta’lim muassasalarida musiqa madaniyati fanini o‘rganish bosqichlari

Umumiy o‘rta ta’lim muassasalarida musiqa madaniyati fanini o‘qitishning maqsad va vazifalari
Umumiy o‘rta ta’lim muassasalarida musiqa madaniyati fanini o‘qitishning maqsadi:

o‘quvchilarning ma’naviy, badiiy, axloqiy madaniyatini shakllantirish, milliy g‘urur, vatanparvarlik ruhida tarbiyalash, ijodiy mahorat, nafosat va badiiy didini o‘stirish, o‘zbek hamda jahon kompozitorlari asarlarini tinglab tushunish va undan zavqlanishga o‘rgatishdan iborat.

Umumiy o‘rta ta’lim muassasalarida musiqa madaniyati fanini o‘qitishning vazifasi:

musiqa madaniyati o‘quv fani bo‘yicha egallagan bilim, ko‘nikma va malakalarni amaliyotda qo‘llash orqali ularda kuzatuvchanlikni, musiqiy xotirani, obrazli tasavvur qilishni, ijodkorlikni, tashabbuskorlikni, badiiy va musiqiy didni rivojlantirish va fikr doirasini kengaytirish;

o‘zbek va jahon kompozitorlari asarlarini va turli musiqiy janrlarni bir-biridan farqlay olish, tayanch va umumiy kompetensiyalarni shakllantirish va rivojlantirishdan iborat.

Musiqa madaniyati fani bo‘yicha umumiy o‘rta ta’lim muassasalari bitiruvchilariga qo‘yiladigan malaka talablari
1. Musiqiy savodxonlik kompetensiyasi A1

musiqa san’at turlaridan biri ekanligini ajrata oladi; milliy musiqa merosi haqida tushunchaga ega bo‘ladi; oddiy musiqaga oid atamalarni bir-biridan ajrata oladi;

musiqaning ifoda vositalaridan (o‘lchov-usullar, dinamik belgilar, repriza va boshqalardan) foydalana oladi.

musiqaning badiiy tavsifini (quvnoq, sho‘x, g‘amgin va boshqalarni) bila oladi.

A2

musiqa san’atning qadimiy turi ekanligi, o‘zbek xalq musiqasi asrlar davomida sayqal topib, rivojlanganligi,  u  xalqimizning  boy  madaniyati,   milliy   qadriyatlarini   o‘zida   aks   ettirishi   va umumbashariy jahon musiqa madaniyatining ajralmas bir bo‘lagi ekanligini tasavvur qila oladi;

O‘zbekiston hududida mumtoz musiqaning mahalliy an’analarga ega ekanligi, ularning o‘xshashligi va o‘ziga xosligini farqlay oladi;

har bir mahalliy uslubda o‘ziga xos ijrochilik uslublari va cholg‘u asboblarini farqlay oladi;

Farg‘ona — Toshkent, Samarqand — Buxoro, Surxondaryo — Qashqadaryo, Xorazm ijrochilik uslublari xususiyatlari, mashhur musiqa janrlarini (maqom, doston, katta ashula, folklor musiqasini) va ularning mashhur ijrochilarini bila oladi;

o‘zbek musiqasida sahnaviy musiqa asarlari, estrada janri, kino musiqasi va ularning o‘ziga xos xususiyatlarini farqlay oladi;

jahon va sharq xalqlari mumtoz musiqa namunalarini bir-biridan farqlay oladi; orkestr, ansambl va xorga oid oddiy atamalarni farqlay oladi.

2. Jamoa bo‘lib kuylash kompetensiyasi A1

o‘rganilgan qo‘shiqlarni birgalikda kuylay oladi;

jamoaviy o‘rganilgan qo‘shiqlarni yakka holda kuylay oladi. dinamik belgilarga qarab ovozni to‘g‘ri yo‘naltira oladi.

A2

kuylashda dinamik belgilarga amal qiladi, o‘zi va o‘rtoqlari ijro etgan qo‘shiqlarning ijrochilik saviyasi va badiiy sifatini baholay oladi;

o‘rganilgan qo‘shiqlarni sof ohangda kuylay oladi; kuylash madaniyatiga va mahoratiga ega bo‘la oladi; xorda kuylay oladi.

3. Musiqa tinglash va tahlil qilish kompetensiyasi A1

kuyni tinglaydi va unga tavsif bera oladi;

musiqaning tovush tembridan qaysi cholg‘uda (zarbli, chertma, damlida) ijro etilganligini topa oladi.

A2

musiqa janrlarining nomlarini ayta oladi va ijro uslubidan ularni farqlay oladi;

o‘zbek xalq ommaviy va kasbiy musiqa janrlarining mahalliy uslubdagi sodda variantlarini tinglab ajrata oladi.

